
antecedentes

resulta moi complicado acometer unha análise da presente situación sen coñe-
cer, cando menos, un pouco, os antecedentes desta. Obviamente, non imos
abordar desde aquí unha historia do teatro español, nin, en particular, do gale-
go, pero cómpre subliñar algúns momentos que incidiron en que hoxe, a nosa
profesión sexa como é, especialmente para aqueles lectores que, por proceden-
cia e/ou desvinculación, non coñezan nada da realidade teatral galega; ante o
resto, pido as miñas desculpas por unha tan sucinta posta en antecedentes.

sen dúbida, o acontecemento que máis influenciou a historia da españa dos
últimos cen anos foi a guerra civil española e a subseguinte ditadura franquista.
este acontecemento provocou un freo en todos os ámbitos do desenvolvemento
social, cultural e económico do país. non cabe, por tanto, comparar a nosa histo-
ria teatral durante eses corenta anos coa doutros países da nosa contorna, que pui-
deron desenvolver as súas actividades en todos os eidos baixo réximes democráti-
cos. a nosa historia, polo tanto, vén, no mellor dos casos, da adaptación e da
clandestinidade, cando non, da absoluta inexistencia. as anteditas circunstancias
condicionaron, porén, desde aqueles, relativamente, distantes tempos, a profesio-
nalización do noso sector. no caso de galicia non se pode falar con propiedade
dun teatro profesional ata a fin da ditadura, pese a que, tamén aquí, desde a déca-
da dos sesenta, empezaban a tomar corpo iniciativas orientadas nesa dirección.
neses primeiros anos da democracia xorden, por todo o territorio español, non
poucas compañías que xa levan no seu celme a intención, cando non a convicción,
da profesionalización. nos primeiros anos setenta, recibindo un salientable pulo en
virtude da creación da asociación cultural abrente en ribadavia, comeza o teatro
galego a tomar conciencia da propia existencia e mesmo da súa propia identidade,
especialmente desde a creación da primeira mostra de teatro de ribadavia. duran-
te eses primeiros anos xéranse na galicia as primeiras relacións profesionais entre
compañías, exhibidores e profesionais (directores, actores, autores, escenógrafos,
técnicos etc.) dando como resultado unha crecente, aínda que moderada, activida-
de económica que atoparía dous dos seus momentos máis importantes na creación,
no ano 1984 do centro dramático galego e, posteriormente, no ano 1985, da
asociación de actores, directores e técnicos de escena de galicia. 

ambos os fitos, unidos á creación de novas compañías profesionais en distintas
partes do territorio, constitúen a concreción máis evidente de que o teatro en
galicia xa tiña un ámbito de desenvolvemento profesional. desde eses primei-
ros momentos, comezan tímidos debates sobre a necesidade da sinatura dun
convenio colectivo que regule as relacións laborais neste sector.

eses debates foron maioritariamente postergados en beneficio doutros, neses
tempos, considerados máis urxentes. deses pasos iniciais naceu un breve borra-
dor que tivo un percorrido, se cabe, máis breve. no ano 1989 créase o institu-
to galego das artes escénicas e musicais (igaem) e, con isto, previsiblemen-
te, sería máis doado establecer unha liña de diálogo e/ou negociación, xa que
pasaba a aglutinar as competencias das subvencións á produción das compañías
privadas, á distribución (creación de redes) e da xestión da compañía institucio-
nal, nun só organismo. non obstante, aínda estaba, pola parte da patronal,
enormemente dispersada a interlocución colectiva ao non existir unha asocia-
ción de compañías profesionais que puidese exercer a representatividade destas. 

no ano 1999 elabórase o primeiro borrador do que sería o actual convenio
colectivo de actores e actrices de teatro de galicia. desde ese primeiro momento,
ínstase ás compañías por parte da aaag (daquela, asociación de actores, directo-
res e técnicos de escena de galicia, aínda que a partir de agora a denominaremos
polas súas actuais siglas: aaag) a asociarse e compor a interlocución imprescindi-
ble para a negociación dun convenio, xa que esta se perfilaba como unha necesida-
de básica para a consolidación da profesionalización do sector. despois dunha pri-
meira tentativa de creación dunha asociación de compañías, con pouco percorrido
no tempo, pero que chegou a manter unha primeira xuntanza coa asociación de
actores ante o consello galego de relacións laborais; finalmente, no ano 2002,
nace escena galega (asociación de compañías profesionais de teatro) coa presenza
de dezaseis empresas asociadas (hoxe trinta e sete), dando así paso á posibilidade real
dunha negociación colectiva. desde o primeiro borrador (1999) ata a súa sinatura
(2009), foron moitas as xuntanzas entre actrices e actores, compañías, igaem
(instituto galego das artes escénicas e musicais, posteriormente convertido na
agadic) e sindicatos (ugt, ciga e ccOO) na mesa de negociación no marco
do consello galego de relacións laborais. cada membro da mesa cumpriu escru-
pulosamente co que se podía esperar neste ámbito; a aaag, e os sindicatos recla-
maban melloras de condicións e salarios, a asociación de compañías e o igaem

contiñan esas arelas e o consello galego de relacións laborais moderaba e repar-
tía o xogo con ecuanimidade, ao tempo que levantaba acta de todo o proceso. cóm-
pre tamén dicir, en honor á verdade, que, pese a que cada signo de puntuación do
texto foi negociado e debatido, e comportou unha enorme cantidade de traballo
para os participantes, a reflexión, a posta en común da situación, o recoñecemento
mutuo imprescindible de todas as partes como pezas básicas da realidade teatral
galega, así como a xeración de empatía que, inevitablemente, concorreron, supuxe-
ron a que poderiamos asegurar que, ata ese momento, foi a análise máis rigorosa e
exhaustiva levada a cabo entre partes, das circunstancias da profesionalización do
feito teatral en galicia. agardamos que este marco no que agora nos atopamos (i
congreso internacional do teatro galego), amplíe definitivamente este fito dando
cabida a todos os parámetros que concorren hoxe, e aquí, no feito teatral. 

crise

Probablemente non sexa este argüente o máis acaído para sinalar con precisión
as causas e circunstancias que concorreron para facer máis fonda, se cabe, a
crise do teatro en galicia; no entanto, fun un dos primeiros damnificados por
esta e iso colocoume nunha marxe da profesión teatral, á beira do audiovisual,
marxe desde a que, ben é verdade, podía observar os acontecementos con certa
perspectiva. 

desde o meu punto de vista, aínda que o estoupido da crise económica mun-
dial de 2008, inflúe directamente no tema que nos ocupa, non podemos dicir
con rigor que sexa esta a única causa nin tan sequera a principal; foi, iso si, unha
desculpa perfecta para case todo. moito tempo antes deste estoupido, desde os
colectivos teatrais víñanse reclamando políticas culturais activas tendentes a un
afianzamento das estruturas do sector (redes, financiamento, produción institu-
cional –cdg– etc.). lamentablemente, as respostas recibidas foron case sempre
demasiado mornas. no ano 2008 créase a axencia galega das industrias cultu-
rais (agadic) en substitución do instituto galego das artes escénicas e musi-
cais. a creación deste organismo acompaña desde entón a situación crítica do
sector, non digo con isto que sexa o causante da mesma, pero a súa propia natu-
reza, resta independencia e condiciona a súa xestión, desde a organización dos



Xavier Estévez

110

orzamentos ata os modelos de contratación do persoal nas súas unidades de pro-
dución ou na xestión dos espazos dependentes do mesmo. temos, polo tanto,
un organismo que, como tantas outras veces neste país, nace antes de ter claro
para que servirá e como será xestionado. 

É unha opinión moi estendida a de que o modelo de subvencións públicas á
cultura é un modelo esgotado, non obstante, á hora de baixar á area, e tomar as
rendas da realidade, en galicia, o teatro sen subvención é practicamente invia-
ble salvo que deamos por bo que non existan espectáculos en formato mediano
e grande. O reducido tamaño das salas de espectáculos e o costume, implanta-
do durante anos, dunha política, errónea, de subvención ao prezo da entrada
(case sempre por iniciativa municipal), que as deixaba nuns prezos irrisorios,
cando non de balde, fan inviable a sostibilidade da industria sen axudas institu-
cionais. Probablemente, se no futuro se reverte esa tendencia establecida como
costume entre os consumidores de cultura de que o teatro debe ofrecerse a pre-
zos simbólicos, e se establecen suficientes incentivos fiscais para as empresas que
apoien o teatro, chegaremos a un modelo mixto entre subvencións, mecenado e
billeteira, co subseguinte risco de supeditar a creación aos intereses de entidades
privadas alleas ao feito teatral que exerzan como mecenas, non sendo tampouco
este, polo tanto, un modelo ideal. Pero, mentres ese momento non chega, non
cabe asumir a viabilidade da existencia do teatro en galicia sen subvencións.

cabe, sen dúbida, a discusión sobre se é necesario o teatro. na sociedade actual,
a comunicación a través de redes sociais, artefactos electrónicos de toda índole, así
como o papel omnipresente da televisión, poderíannos facer cuestionarnos esta
necesidade como medio de comunicación. Pero o feito teatral non existe só como
medio de comunicación, exerce, tamén, como compensador dos desequilibrios éti-
cos, morais e ideolóxicos que se dan na sociedade, o teatro, ao por todo en cues-
tión, actúa como contraste e obriga a unha reflexión e, sobre todo, permite cons-
truír unha sociedade mellor. non teño dúbidas de que para unha parte da
poboación, a arte tampouco é necesaria, nin a cultura, nin tanta educación, pero,
afortunadamente, non para toda. Pois ben, se damos por bo, aqueles que o faga-
mos, que a cultura é un ben necesario, como o son a educación e a sanidade públi-
cas; entón teremos que asumir que esta ten que estar suxeita tamén ás achegas e á
responsabilidade públicas, ao igual que o están aqueles. do mesmo xeito temos que
asumir que nos momentos de crise económica, a cultura sufrirá ao igual que os

outros bens necesarios. Pero o acontecido a partir do ano 2009 foi que, se ben en
todos os sectores con achegas públicas se sufriron recortes, no caso do teatro estes
chegaron a cotas destrutivas, dado que non só se produciron desde a administración
autonómica (xunta de galicia) senón que tamén viñeron desde as administracións
locais, dando como resultado unha drástica baixada nas contratacións (tamén nos
cachés) e o peche de compañías, a conseguinte desarticulación do incipiente tecido
industrial creado ao redor das mesmas, así como os inevitables aumento do desem-
prego e caída, a niveis insoportables, do nivel adquisitivo no sector.

temos, nesta sociedade, a tendencia a fundir o termo “crise” cunha das súas
derivadas, a crise económica, tendencia á que, por outra banda, non son inmune,
como ben se acaba de mostrar nos parágrafos anteriores, pero a crise do teatro en
galicia ten outras vertentes non menos importantes. unha peza clave para o desen-
volvemento e arraigamento dun sector na sociedade é, sen dúbida, a educación.
neste campo antóllaseme que aínda resta un longo camiño por percorrer. O teatro
debera formar parte do currículo escolar, e estar plenamente implantado nas esco-
las, desde os ciclos máis básicos do ensino, xa non como un medio para o coñece-
mento, difusión e arraigamento deste, senón, tal e como están nos últimos anos,
describindo e demostrando numerosos neurocientíficos, como ferramenta óptima
para o desenvolvemento de habilidades de comunicación, procesos de atención,
funcións executivas, linguaxe verbal e non verbal, procesos de percepción sensorial
etc. resúltanos incomprensible, se as escolas deben ser o berce do coñecemento, e
as súas directrices deben estar baseadas na ciencia e as súas conclusións, que os
gobernantes e a sociedade deste país vivan de costas a estas evidencias. unha esco-
la, coa achega do teatro, produciría mellores resultados académicos, individuos
máis capacitados para afrontaren os retos da sociedade actual e, a maiores, un cre-
cente interese, respecto e coñecemento do feito teatral e dos seus executantes. 

Outro espazo da educación na que se evidencia a ausencia da presenza do tea-
tro, é na divulgación do teatro propio da galicia, dos/as nosos/as autores/as, direc-
tores/as e, tamén, por que non?, dos/as nosos/as actores/actrices. Parece incrible
atoparse, a día de hoxe, con algúns casos de compañeiros novos de profesión, que
non son quen de identificar persoas tan relevantes para esta etapa da profesionali-
zación do teatro en galicia como roberto Vidal Bolaño, ernesto chao, xosé
manuel Olveira “Pico”, dorotea Bárcena ou marisa soto, por referir só algúns dos
xa finados e máis relevantes. Ben é certo que se falamos de autores e directores, a

lagoa é menor, pero se falamos de intérpretes… máis lacerante aínda, se cabe,
cando algunhas desas novas incorporacións proceden da escola superior de arte
dramática de galicia. e cando sosteño esta eiva non estou a criticar a preparación
xeral destas novas, e tan necesarias, fornadas de profesionais, ben ao contrario,
penso que xente tan ben preparada para o desenvolvemento desta profesión, sim-
plemente, non debe permitirse esta carencia. Quero deixar constancia clara de que
considero a existencia da esad de galicia, como un fito importantísimo na nosa
historia e que me congratulo da súa exitosa traxectoria, agora ben, desde o meu
punto de vista, aínda carece de algo que debera arelar, tal que é un arquivo teatral
galego. unha escola superior con aspiracións a universidade, debera ser o espazo
natural onde se localizara unha ferramenta tan necesaria para o estudo, investiga-
ción e o asentamento da memoria histórica da nosa profesión. 

Quero rematar este apartado expresando a miña convicción de que a crise do
teatro é o reflexo dunha crise social, xa non só económica, senón tamén dos valo-
res e arelas dunha sociedade, certamente maltratada por estes tempos convulsos
nos que nos tocou vivir. sempre se dixo, que o teatro é un espello da sociedade,
que é o que fai que unha sociedade se recoñeza, se auto-avalíe. Pois ben, se cadra,
tamén aí temos que facer un pouco de autocrítica, e preguntármonos se a imaxe
que lle estamos devolvendo á sociedade é a que realmente se corresponde coa rea-
lidade (por suposto, pasada por todas as peneiras da creación artística), ou é a que
supoñemos que esta sociedade quere recibir, porque, se só é isto último, estamos
cometendo un erro que non sei se seremos quen de emendar. 

Precariedade

no ano 2016 aisge (actores e intérpretes sociedad de gestión de españa) rea-
lizou un estudo sobre a situación socio-laboral dos intérpretes (actores/actrices e
bailaríns/as) en españa. se ben é certo que eses datos non se refiren só ao tra-
ballo no eido teatral, e inclúen o audiovisual, deitan enriba da mesa algúns resul-
tados desacougantes que non podemos evitar citar:

– ao longo do último ano (2016), só o 43 por cento dos intérpretes realizou
algún traballo sobre os escenarios ou fronte ás cámaras [...] (actis 2016: 3).
– só o 8,17 por cento cobran 12.000 ou máis euros anuais (actis 2016: 3).

– de entre os que si traballaron como actores durante 2015, o 46 por cento
fíxoo durante menos de 30 días ao longo de todo o ano [...] (actis 2016: 5).
– O 32 por cento dos nosos artistas acreditan uns ingresos globais (interpre-
tación mais outras ocupacións) inferiores aos 600 euros ao mes, o que os
coloca por debaixo da chamada “liña de pobreza” (665 euros mensuais)
(actis 2016: 6). 
a estes datos, cómpre engadir a situación de desigualdade da muller, tamén no

teatro. Para abondar nese eido, dado que non corresponde a esta análise afondar
en datos estatísticos exhaustivos, cómpre remitirse ao informe publicado polo
consello da cultura galega (a situación das traballadoras dos sectores audiovisual
e das artes escénicas en galicia, consello da cultura galega, 2019) no que se deta-
llan datos de interese que non veñen, senón, a agravar a situación ata aquí descri-
ta. igualmente, nos datos publicados polo ine (instituto nacional de estadística)
no seu anuario de estadísticas culturales, ou en estudos como o publicado pola
universidad Politécnica de Valencia: análisis de la situación económico-financie-
ra de las artes escénicas en españa (Pablo lluch calatayud 2015). en todos eles,
atopámonos cifras e datos que confirman, unha e outra vez, a precaria situación
dos traballadores das artes escénicas en toda españa. 

Outro feito relevante que contribúe á precariedade laboral no sector é, sen
dúbida, a auto-explotación. a chegada da crise provocou, ademais doutras casuís-
ticas, que moitas compañías de teatro diminuísen as súas contratacións de tra-
balladores ata a mínima expresión, e producisen espectáculos nos que os parti-
cipantes nos oficios artísticos fosen todos socios da empresa, deixando para a
contratación externa contadas funcións como os servizos técnicos. isto conduce
automaticamente á xa citada auto-explotación en virtude da cal, os salarios poden
minguar, aprazárense, e, mesmo, desapareceren, por non falar de todo o resto de
condicións consignadas no convenio. do mesmo xeito, prodúcese unha infla-
ción de compañías, dado que para moitos resulta preferible dar de alta unha nova
empresa e poder optar a axudas e/ou ao mercado montando unha peza pequena
de un ou dous participantes, que pasar a formar parte da longa cola do paro. este
feito provoca tamén que os prezos que cobran as compañías ás entidades contra-
tantes caian tamén, con tal de dar saída aos seus produtos, deixando nunha situa-
ción enormemente desfavorable, de cara ao mercado, a aquelas compañías que
apostan por facer unha maior contratación de intérpretes. 

con todo isto, cómpre sinalar que as futuras negociacións que se fagan sobre
normas e/ou convenios, terán que incidir na continuidade laboral, no volume
de contratación e, de xeito indiscutible, nos salarios, especialmente no do deno-
minado “bolo” (actuación nun día de contrato). no que respecta á competitivi-
dade das empresas, faise necesario o establecemento de mecanismos de control
do cumprimento das normativas laborais a nivel autonómico e outros que o
transcendan e que poidan garantir a competencia en igualdade de condicións
das compañías en xira no resto do estado. 

cOnVeniOs cOlectiVOs e Outras nOrmas de aPlicación

no estado español hai, actualmente, cinco normas vixentes relativas a actores e
actrices de teatro, a saber:

– real decreto 1435/1985, de 1 de agosto, por el que se regula la relación
laboral especial de los artistas en espectáculos públicos.
– iii convenio colectivo de trabajo para el sector de actores y actrices de tea-
tro de cataluña.
– convenio colectivo del sector de actores y actrices de madrid. (Vi).
– convenio colectivo de actores e actrices de teatro de galicia.
– conveni autonòmic de teatre de la comunitat Valenciana.
todas elas, salvo o r.d. 1435/85, teñen ámbito autonómico. actualmente,

estanse a iniciar as negociacións dos futuros convenios de andalucía e euskadi,
existindo, neste último caso, un acordo entre compañías asociadas e traballadores
que prestan os seus servizos nestas, pero sen, polo de agora, formalización legal.

O feito de que, dun total de dezasete comunidades autónomas, tan só catro dis-
poñamos dunha norma reguladora propia, dá conta do escaso poder que, como
colectivo, ostenta o noso sector no territorio español. esta circunstancia, lonxe de
ser unha razón para obviar a necesidade dunha norma, reforza a tese da necesida-
de da mesma para defender un colectivo tradicionalmente maltratado en todo o
estado e, da, máis que probable, necesidade dunha norma regulamentaria que
transcenda os límites autonómicos en todos aqueles territorios que non gocen
dunha propia, e en tanto non a desenvolvan. chegados a este punto, cabe pre-
guntármonos o porqué da necesidade dunha norma para cada territorio. como ao
principio xa avanzabamos, as circunstancias que concorren nos distintos ámbitos

territoriais distan moito de parecérense; así, podemos atopar un teatro privado
vixente durante todo o período franquista na cidade de madrid, que deu unha
industria de seu, así como uns modos de traballo propios, ou unha tradición tea-
tral altamente imbricada coa poboación desde o campo á cidade, no caso de cata-
luña, que igualmente producen diferentes xeitos de traballo, mentres que noutras
comunidades, como galicia, o teatro profesional desapareceu case completamen-
te durante a ditadura e “reinvéntase” a si mesmo unha vez caída esta. son, polo
tanto, normas que nacen ao abeiro de diferentes tradicións, necesidades e xeitos de
traballo, pero que, non por iso, deben deixar de promulgarse. 

Por máis que o i convenio de teatro de galicia é, para o que escribe, moti-
vo de orgullo, este non debe observarse como unha norma inamovible. Os con-
venios son, ou deben ser, ferramentas de traballo que teñen que ser mudadas
conforme as circunstancias así o requiran. non deben, no entanto, desde a miña
humilde opinión, ser modificadas ao chou, sen criterios sólidos, amplos con-
sensos e motivacións obxectivas.

Para a redacción desta exposición decidín intercambiar opinións actualizadas
cos principais actores implicados, tanto na redacción como na negociación do
convenio salvo coa uxt, cig e ccOO que, aínda que foron elementos
imprescindibles no proceso, por razón obvias, a día de hoxe, están menos pega-
dos á posta en práctica do redactado. así pois, mantivemos entrevistas con repre-
sentantes da agadic, aaag e escena galega, coa intención de coñecer cal era
a apreciación que uns e outros fan, na actualidade, do convenio. Podo asegurar,
sen temor a errar, que desde o punto de vista dos tres, o convenio revélase como
unha ferramenta extraordinariamente útil para xestionar as relacións laborais e,
os tres, considérano de plena vixencia, se ben é certo que, tamén todos, concor-
dan na necesidade de introducir neste variacións e, obviamente, cada un nunha
dirección diferente. sen dúbida, non corresponde a este ámbito esfarelar con
demasiado detemento as cuestións susceptibles de mudanza xa que para iso exis-
te, e, ao meu xuízo, debera estar máis activada, a comisión mixta paritaria encar-
gada do seguimento, control e negociación do convenio. este, que pode parecer
menor, é desde o meu punto de vista un elemento principal no éxito da aplica-
ción de calquera plataforma de negociación colectiva, xa que, de non estar abon-
do activa, córrese o risco de converter a norma nunha referencia distante e de
non ser a ferramenta de traballo que resolve calquera dúbida ou problema que
xurda no transcurso dunha relación laboral.

sen ánimo, como dicía, de entrar a analizar polo miúdo os puntos suscepti-
bles de cambio, si podo confirmar que, despois das conversas mantidas, hai mar-
xes amplas para a negociación, así, desde a parte social, ponse en evidencia a
escasa remuneración polo concepto de “bolo”, aspecto que, pensamos, é com-
partido pola parte patronal; non así outros aspectos de carácter retributivo nos
que, sen dúbida, non habería confluencia nun primeiro momento tal que son as
remuneracións en xira nos días de desprazamento ou a diferenza retributiva
entre as compañías públicas e privadas (aspecto ese último obxectable desde o
representante da, actualmente única, compañía institucional).

un tema, non obstante, abordado escasamente desde o convenio, e que mere-
cería unha máis ampla consideración, é o da posible negociación de contraparti-
das destinadas ao fomento de contratacións máis longas no tempo así como de
maior número de traballadores, obviamente este tipo de contrapartidas deberían
buscarse, non só no convenio, senón tamén no réxime das axudas públicas, des-
tinadas á contratación de persoal, que perciban as compañías privadas. 

no tocante ás compañías públicas, e á súa diferenciación salarial con respec-
to ás privadas, cómpre lembrar que, no espírito do redactor do convenio, non
estaba a idea de penalizar aquelas en comparación coas privadas, senón de favo-
recer as privadas e sinalar un camiño a seguir por estas no futuro. sería desexa-
ble unha equiparación entre ambos os modelos? a resposta é clara, si, sempre e
cando esta equiparación se dea pola suba dos salarios pagados polas privadas e,
en calquera caso, non se contraveña ningún artigo do convenio nin os dereitos
adquiridos como colectivo con relación á compañía institucional.

chegados a este punto quero salientar a relevancia da consideración mutua
que, entre as asociacións profesionais (escena galega e aaag), debera darse por
descontada e que, no entanto, se me antolla fráxil. durante a etapa de prepara-
ción desta exposición, puiden observar unha escaseza de comunicación entre
ambas e, se non, cando menos, certa distancia, feito este que me produciu unha
enorme preocupación dado que estas dúas asociacións constitúen o eixo verte-
brador do teatro profesional en galicia. desde o meu punto de vista, ambas
teñen a obriga de mirárense, escoitárense, dialogaren e, non menos importante,
térense en conta e apoiárense mutuamente xa que, do contrario, non estaremos
facendo máis que plantar a semente de futuros conflitos. teñen, pois, a obriga
de remar na mesma dirección coa certeza de que se a unha non lle van ben as
cousas, será imposible que lle vaian ben á outra. 

Os OrganismOs PÚBlicOs e as sÚas Funcións

anteriormente, xa falamos da necesidade da intervención pública no feito tea-
tral, necesidade esta non allea á propia historia do teatro. xa na época helénica,
desde a que adoitamos referirnos á existencia dun teatro profesional, o financia-
mento do teatro viña dado polo estado:

Había unos géneros que con el tiempo habían adquirido una consistencia y estructura esta-

bles, los locales de exhibición (primero el agora o plaza pública, luego el teatro de dioniso

una y otra vez reformado por el estado) estaban bajo una advocación religiosa, como el ori-

gen del propio teatro, y, en el caso del de dioniso, formaban parte de un santuario, y desde

luego la organización y, en principio, la financiación dependían del estado o de ciertas prác-

ticas financieras estatales (Brioso 2003: 15). 

mesmo no citado caso, no que segundo o mesmo autor existe constancia de
capacidades multitudinarias ás representacións, a intervención do estado era,
como vemos, imprescindible. É, pois, igualmente imprescindible na actualida-
de, máxime cando as actuais concorrencias de público nin tan sequera se ache-
gan a aquelas.

O teatro debe ser, polo tanto, considerado como un servizo público, un ben
público e o espectador como o receptor ou beneficiario dun servizo público, e
non tan só como o “target” económico dunha empresa privada. 

as administracións públicas deben velar pola formación e xeración de público,
pola defensa do patrimonio material e inmaterial teatral, pola promoción dos clá-
sicos universais e, no caso das autonomías, pola promoción dos autores orixinarios
destas así como da cultura e os idiomas propios, sen por isto deixar de traer for-
mas alleas de entender o feito teatral dando así cabida ao enriquecemento cultu-
ral do país. asemade, deben velar pola promoción dos novos talentos e, ao tempo,
deben ser quen de non esquecer os vellos, vivos ou non. e cando falo de talentos
non me refiro só aos autores, senón a todos os profesionais implicados no tecido
teatral. debera tamén ser función das administracións, a estimulación do empre-
go no sector, tanto desde os ámbitos públicos coma os privados.

Outra función das administracións ten que ser a restauración, conservación
e, chegado o caso, construción, de espazos de representación.

todas estas obrigas das administracións son ineludibles xa que non se poden,
en modo ningún, deixar depender dos intereses das empresas privadas que poi-
dan medir a rendibilidade só en termos económicos, a rendibilidade cultural, no
caso de ter que ser medida, só pode facerse en termos culturais e, polo tanto, en
termos de servizo á poboación.

esta argumentación, en favor da consideración do teatro como un ben e un
servizo públicos, ten razón de ser na miña exposición xa que, na actualidade,
consideramos que, desde as administracións públicas de galicia, estase esque-
cendo boa parte desta perspectiva. este deixamento no cumprimento das fun-
cións estase dando, nomeadamente, no caso do centro dramático galego dado
que este debería de ser a punta de lanza de todas as atribucións anteriormente
descritas. só a título de mostra, no seguinte gráfico, apréciase o constante des-
censo do volume de contratación, non só de actores e actrices, senón tamén do
resto do persoal pertencente aos diversos oficios anexos. 

esa diminución constante non só supón unha importantísima perda de pos-
tos de traballo (un 94,8 % entre o ano que máis e o que menos contratación se
deu, un 86,8 % menos de contratación se nos referimos a o último ano), tamén
supón un volume elevadísimo de postos de traballo que deixaron de xerarse con
relación aos incrementos que se supón, debe haber nunha institución sa. a caída
de contratación non se refire tan só ao traballo actoral, senón a todos os oficios
relacionados co feito teatral e que, pola súa vez, xeran tamén moitos postos de
traballo indirectos.

cOnFlitiVidade laBOral e sOcial

a día de hoxe, e en referencia ao título proposto pola academia a este argüente
para a presente exposición, afortunadamente, en galicia non temos constancia
dunha salientable conflitividade laboral salvo no que respecta ao citado cdg e
a marcada inestabilidade do sector da que xa falamos anteriormente. en gali-
cia, ata onde nós temos constancia, as compañías privadas cumpren o convenio
de teatro. no caso do cdg, no ano 2012 a agadic decidiu, unilateralmen-
te, deixar de cumprilo e aplicar unha drástica baixada do 5 % nos salarios de
todos os actores que traballaban neste, adoptando a mesma decisión que a
xunta de galicia tomara para todo o seu persoal. isto, debido entre outras cou-
sas á escasísima contratación efectuada polo organismo, non tivo maior reper-
cusión social nin moito menos mediática, pero si sentou un perigosísimo prece-
dente e supuxo unha declaración de intencións con respecto á consideración que
o convenio de teatro, a institución e propio sector lle merecían ao goberno que
efectuou tal atropelo. 

Outra importante fonte de conflitividade, no caso do cdg, é o sistema de
selección do persoal artístico. do mesmo xeito que se fai nas compañías de teatro
públicas ou privadas de todo o mundo, no cdg, desde a súa creación, a decisión
sobre quen debía actuar, e o método de selección das actrices e actores dependía do
criterio do director do espectáculo para producir. a partir da data de creación da
agadic, e en base un criterio legal errado, iniciouse un novo sistema de selección
asimilable ao establecido para o persoal laboral da xunta de galicia, a saber: unha
selección aberta, á que pode concorrer todo aquel que se presente e que cumpra os

requisitos establecidos pola orde publicada para tal efecto en cada ocasión. Visto
así, e para unha ollada non afeita á práctica teatral, este podería parecer un xeito
moi democrático de selección de persoal. O certo é que este xeito de facer as cou-
sas, en primeiro lugar, arrebata ao director do espectáculo, a que debe ser, a súa
primeira decisión artística, dado que a idoneidade dunha actriz ou un actor para
un determinado papel non é nunca un parámetro obxectivo, e, nesa subxectivida-
de, reside a vertente artística e creativa. este argumento, por si só, debera ser abon-
do para que alguén con coñecemento do medio, dera marcha atrás nesa insensa-
tez; lonxe disto pretendeuse dar cobertura legal a esta e, só en determinados casos,
conceder aos directores a capacidade de elección de un ou dous intérpretes argüín-
do a excepcionalidade da idoneidade.

como cabía agardar, esta acción produciu diversos efectos adversos, posible-
mente un dos máis importantes á hora de producir espectáculos de calidade, foi
a negativa dunha relevante parte da profesión, entre os que me atopo, a conco-
rrer a ese tipo de convocatorias. ademais das anteriormente citadas, outra razón
de peso para a non concorrencia, é, sen dúbida, a falsidade do sistema, ademais
da, non menos grave, incerteza xurídica que supón. explícome: falsidade dado
que, se o que pretende o procedemento é poñer en pé de igualdade a todas/os
as/os concorrentes, terían, en primeiro termo que poder medirse cuestións sub-
xectivas e, como xa expliquei, non é o caso. en segundo lugar, este sistema tan,
presuntamente, transparente e garantista, non contén ningún mecanismo que
poida impedir que, no caso de que un director queira contar cun intérprete en
particular, contacte con este e lle propoña que se presente á proba para, deste
xeito, cubrir o trámite legal. esta posibilidade daría como resultado que o direc-
tor seleccionaría a quen decidiu seleccionar, e, para iso, mobilizaría, en van, a
todos aqueles intérpretes que se presentan a esa proba coa esperanza, falsa, de
teren algunha posibilidade cando, en realidade, esa decisión xa estaba previa-
mente tomada, independentemente de quen se presentase e de como realizase
esa proba de selección. É, polo tanto, un sistema que, obxectivamente, falsea,
mesmo, a súa propia razón de ser. algo semellante acontece coa incerteza legal.

Partindo da base de que o que fala non é xurista, voume permitir a ousadía de
mergullarme, aínda que a pouca profundidade, na análise xurídica da norma dado
que, desde este beira, levamos anos tolerando estoicamente que algúns xuristas se
mergullasen no feito teatral ao elaborar normas sen contar, no máis mínimo, nin

sequera, coa opinión dos profesionais do sector. en primeiro lugar cabe destacar a
escasísima referencia que se fai ao persoal artístico en toda a normativa, deixando
este mero feito en evidencia, ata que punto este é un tema abandonado por parte
das institucións. segundo a lei 4/2008, do 23 de maio, de creación da axencia
galega das industrias culturais: “o persoal laboral réxese polas disposicións que
lle sexan aplicables da normativa reguladora da función pública galega, polo esta-
tuto dos traballadores, polo convenio colectivo único do persoal laboral da
xunta de galicia e polo resto da normativa laboral aplicable” (diario Oficial de
galicia, 10-06-2008, p. 10959. título iii, artigo 13º - 3). segundo o decreto
129/2012, do 31 de maio, polo que se regula o réxime aplicable a persoal das
entidades instrumentais integrantes do sector público autonómico de galicia que
sexan obxecto de creación, adaptación ou extinción, “o persoal laboral da xunta
de galicia destas entidades rexerase polo convenio colectivo único para o persoal
laboral da xunta de galicia, polo texto refundido da lei do estatuto dos traba-
lladores e pola demais normativa que resulte de aplicación ao persoal laboral ao
servizo da administración da comunidade autónoma de galicia” (diario Ofi-
cial de galicia, 13-06-2012, p. 23000. título i, capítulo ii, artigo 2º-3). de
ambos os documentos, dedúcese que o persoal laboral da agadic terá que
rexerse polo citado convenio único e, en base a este, os intérpretes do cdg (ads-
crito como sabemos á agadic) terían que ser seleccionados conforme ao esta-
blecido na citada norma de non ser porque, segundo a anteriormente citada lei
de creación da agadic do 23 de maio de 2208, esta é herdeira plena do anti-
go igaem (instituto galego das artes escénicas e musicais):

a agadic sucederá ao instituto galego das artes escénicas e musicais no exercicio das

funcións que desenvolve e quedará subrogada na totalidade dos bens, dereitos e obrigas

afectos ou constitutivos en virtude das mencionadas funcións. 

O persoal que preste os seus servizos no igaem pasará a prestalos na agadic sen alte-

ración ningunha das súas condicións laborais. 

e, finalmente, segundo o convenio colectivo único para o persoal laboral da
xunta de galicia: “quedan expresamente excluídos do ámbito de aplicación deste
convenio: [...] d) Os/as artistas de espectáculos públicos do igaem” (diario Ofi-
cial de galicia, 3-11-2008, p. 20025 resOlución do 20 de outubro de 2008

da dirección xeral de relacións laborais con relación ao convenio colectivo único
para o persoal laboral da xunta de galicia. anexo. capítulo i, artigo 1º, 3-d). en
definitiva, a norma dinos, basicamente, que o persoal laboral da agadic terá que
ser tratado conforme ao establecido no convenio único, convenio único do que
queda expresamente excluído o persoal artístico do igaem, organismo do que,
como xa evidenciamos, é herdeiro, en dereitos e obrigas, a agadic, así como o
persoal que presta os seus servizos nesta, e o seu persoal laboral non sufrirá altera-
ción ningunha das súas condicións laborais. razóns polas que, desde o meu humil-
de punto de vista (así como desde o dalgún prestixioso xurista consultado), non se
dá circunstancia ningunha que xustifique que o persoal artístico da agadic deba
ser seleccionado como o resto do persoal laboral da xunta de galicia; acción que,
por outra parte, podería ser mesmo contraria á norma, como xa explicamos. lonxe
diso, e segundo o decreto 150/2012, do 12 de xullo, polo que se aproba o esta-
tuto da axencia galega das industrias culturais: entre as funcións do director de
departamento de Produción teatral está a de: d) “seleccionar e contratar as com-
pañías artísticas e/ou produtoras encargadas de producir cada espectáculo progra-
mado; facer a selección e o contrato dos artistas para aqueles espectáculos que o
requiran; e, en xeral, xestionar o programa de actividades culturais do centro dra-
mático galego” (diario Oficial de galicia, 16-07-2012, p. 28198. capítulo iV
Organización sección 3ª estrutura administrativa. artigo 26, 1-d). en calquera
caso, faise evidente a necesidade de adaptar as normas que regulen o funciona-
mento do cdg, á realidade do feito teatral para que non reste marxe de erro posi-
ble nin interpretacións estrambóticas que dean como resultado uns comporta-
mentos tan sumamente erráticos como os vividos pola mala aplicación destas
normas durante, aproximadamente, os últimos dez anos.

